
 საქართველოს სახალხო დამცველის აპარატში ზეგანაკვეთური სამუშაოს ან/და
დამატებითი ფუნქციების შესრულებისათვის, მათ შორის, ღამის საათებში, დასვენების/უქმე
დღეს ან ჯანმრთელობისათვის რისკის შემცველ სამუშაო პირობებში შესრულებული

სამუშაოს ანაზღაურების წესის დამტკიცების შესახებ
  

 

„საქართველოს სახალხო დამცველის შესახებ“ ორგანული კანონის 26-ე მუხლის პირველი
პუნქტის, საქართველოს ზოგადი ადმინისტრაციული კოდექსის 61-ე მუხლის მე-2 ნაწილის
„ე“ ქვეპუნქტის, „საჯარო სამსახურის შესახებ“ საქართველოს კანონის 58-ე მუხლის,
„საჯარო დაწესებულებაში შრომის ანაზღაურების შესახებ“ საქართველოს კანონის მე-9,
მე-13, მე-16, 23-ე, 26-ე და 27-ე მუხლების საფუძველზე,

ვ  ბ  რ  ძ  ა  ნ  ე  ბ:

1. დამტკიცდეს „საქართველოს სახალხო დამცველის აპარატში ზეგანაკვეთური სამუშაოს
ან/და დამატებითი ფუნქციების შესრულებისათვის, მათ შორის, ღამის საათებში,
დასვენების/უქმე დღეს ან ჯანმრთელობისათვის რისკის შემცველ სამუშაო პირობებში
შესრულებული სამუშაოს ანაზღაურების წესი“ (დანართი№1).

  
2. ძალადაკარგულად გამოცხადდეს „საქართველოს სახალხო დამცველის აპარატში
ზეგანაკვეთური სამუშაოს ან/და დამატებითი ფუნქციების შესრულებისათვის, მათ შორის,
ღამის საათებში, დასვენების/უქმე დღეს ან ჯანმრთელობისათვის რისკის შემცველ სამუშაო
პირობებში შესრულებული სამუშაოს ანაზღაურების წესის დამტკიცების თაობაზე“
საქართველოს სახალხო დამცველის 2019 წლის 4 თებერვლის  N97/კ ბრძანება.

  
3. წინამდებარე ბრძანების დაინტერესებული პირებისათვის გაცნობა დაევალოს

საქართველოს სახალხო დამცველის აპარატის სამართლებრივი უზრუნველყოფისა და
ადამიანური რესურსების მართვის დეპარტამენტს.

  
4. ბრძანება ძალაში შედის ხელმოწერისთანავე.

  
5. ბრძანება შეიძლება გასაჩივრდეს თბილისის საქალაქო სასამართლოს

ადმინისტრაციულ საქმეთა კოლეგიაში (თბილისი, დავით აღმაშენებლის ხეივანი, მე–12 კმ,
N64), მისი გაცნობიდან ერთი თვის ვადაში.

 

საქართველოს სახალხო დამცველი ლევან იოსელიანი



დანართი N1 

 

საქართველოს სახალხო დამცველის აპარატში ზეგანაკვეთური სამუშაოს ან/და დამატებითი 

ფუნქციების შესრულებისათვის, მათ შორის, ღამის საათებში, დასვენების/უქმე დღეს ან 

ჯანმრთელობისათვის რისკის შემცველ სამუშაო პირობებში შესრულებული სამუშაოს 

ანაზღაურების წესი 

 

მუხლი 1. საქართველოს სახალხო დამცველის აპარატში ზეგანაკვეთური სამუშაოს ან/და 

დამატებითი ფუნქციების შესრულებისათვის, მათ შორის, ღამის საათებში, დასვენების/უქმე 

დღეს ან ჯანმრთელობისათვის რისკის შემცველ სამუშაო პირობებში შესრულებული სამუშაოს 

ანაზღაურების წესის მიზანი  

საქართველოს სახალხო დამცველის აპარატში (შემდგომში – აპარატი) ზეგანაკვეთური 

სამუშაოს, ან/და დამატებითი ფუნქციების შესრულებისათვის, მათ შორის, ღამის საათებში, 

დასვენების/უქმე დღეს ან ჯანმრთელობისათვის რისკის შემცველ სამუშაო პირობებში 

შესრულებული სამუშაოს ანაზღაურების წესის (შემდგომში – წესი) მიზანია აპარატში 

დასაქმებული პირისათვის ზეგანაკვეთური სამუშაოსათვის ან/და დამატებითი ფუნქციების 

შესრულებისათვის, მათ შორის, ღამის საათებში, დასვენების/უქმე დღეს ან 

ჯანმრთელობისათვის რისკის შემცველ სამუშაო პირობებში შესრულებული სამუშაოსათვის 

ანაზღაურების წესის დადგენა.  

მუხლი 2. რეგულირების სფერო  

1. ეს წესი ადგენს შრომის ანაზღაურების წესს ზეგანაკვეთური სამუშაოსათვის ან/და 

დამატებითი ფუნქციების შესრულებისათვის, მათ შორის, ღამის საათებში, დასვენების/უქმე 

დღეს ან ჯანმრთელობისათვის რისკის შემცველ სამუშაო პირობებში შესრულებული 

სამუშაოსათვის და დროებითი ფუნქციის შესრულებისათვის აპარატში დასაქმებული შემდეგი 

პირებისათვის:  

ა) აპარატის საშტატო ნუსხით განსაზღვრულ ერთეულებზე დასაქმებულებისათვის; 

ბ) ადმინისტრაციული და შრომითი ხელშეკრულებით დასაქმებული პირებისათვის.  

2. ეს წესი არ ვრცელდება აპარატში შრომითი ხელშეკრულებით დასაქმებულ იმ პირებზე, 

რომელთა შრომის ანაზღაურება ფინანსდება საქართველოს სახალხო დამცველის აპარატის 

მიერ მიღებული მიზნობრივი გრანტის ფარგლებში.  

3. აპარატში დასაქმებული პირის სამუშაო დროის ხანგრძლივობა ზეგანაკვეთური სამუშაოს 

შესრულების დროსთან ერთად არ უნდა აღემატებოდეს კვირაში 48 საათს. 

 

 



მუხლი 3. სახელფასო დანამატი  

1. ამ წესით გათვალისწინებულ პირებს სახელფასო დანამატი ეძლევათ:  

ა) ზემდგომი ხელმძღვანელი პირის (სტრუქტურული ერთეულის ხელმძღვანელი ან სახალხო 

დამცველის პირველი მოადგილე/მოადგილე) დოკუმენტბრუნვის ელექტრონული 

პროგრამით წერილობითი ან სამსახურებრივი ელექტრონული ფოსტის გამოყენებით 

დავალების საფუძველზე, შესრულებული ზეგანაკვეთური სამუშაოსათვის;  

ბ) დამატებითი ფუნქციების შესრულებისათვის, საკუთარი ფუნქციების შესრულებისაგან 

გათავისუფლების გარეშე,  მათ შორის, ღამის საათებში, დასვენების/უქმე დღეს და 

ჯანმრთელობისათვის რისკის შემცველ სამუშაო პირობებში საქმიანობის გამო; 

 გ) დროებით არმყოფი პირის ფუნქციების შესრულებისათვის წინამდებარე წესის მე-5 მუხლით 

დადგენილ შემთხვევებში.  

2. სახალხო დამცველის პირველმა მოადგილემ/მოადგილემ ზეგანაკვეთური სამუშაოს  

შესრულება შესაძლოა დაავალოს აპარატში დასაქმებულ ნებისმიერ პირს, ამ წესით 

დადგენილი ფორმის დაცვით. იმ შემთხვევაში თუ ზეგანაკვეთური დავალების გამცემია 

სტრუქტურული ერთეულის ხელმძღვანელი პირი, მის მიერ დავალების გაცემა, ისევე  

როგორც საჭიროება, უნდა შეთანხმდეს კურატორ სახალხო დამცველის მოადგილესთან. 

ზეგანაკვეთური სამუშაოს შესახებ წერილობით დავალებაში უნდა აღინიშნოს დავალების 

მიცემის მიზანი, ვადა (კონკრეტული დროის ან პირობის დადგომის მითითებით), 

კანონმდებლობით გათვალისწინებული შეზღუდვა კვირის განმავლობაში შესასრულებელი 

ზეგანაკვეთური სამუშაოს ზღვრული საათობრივი ოდენობის შესახებ. ასევე უნდა მიეთითოს 

ზეგანაკვეთური სამუშაოს შემსრულებელი პირის ვალდებულებაზე, ზეგანაკვეთური 

სამუშაოს დასრულების შემდეგ წარადგინოს წერილობითი ანგარიში სახალხო დამცველის 

პირველ მოადგილესთან.  

3. ზეგანაკვეთურად შესრულებული სამუშაოს თაობაზე წარდგენილ ანგარიშში უნდა 

მიეთითოს დავალების მიცემის დრო, შინაარსი და შესრულებული სამუშაოს პერიოდი 

კონკრეტული საათების მითითებით. სამუშაოს საოფისე პირობებში შესრულების 

შემთხვევაში, მითითებული დრო უნდა ემთხვეოდეს სამუშაო საათების პროგრამული 

აღრიცხვის მონაცემებს, თუ ეს უკანასკნელი გამოიყენება ოფისში სამუშაო დროის აღრიცხვის 

მიზნებისათვის. ოფისის გარეთ სამუშაოს შესრულების შემთხვევაში, ზეგანაკვეთურად 

შესრულებული სამუშაოს ხანგრძლივობის დადასტურება ევალება ასევე უშუალო 

ხელმძღვანელს. 

4. დამატებითი ფუნქციების შესრულებისათვის, საკუთარი ფუნქციებისაგან გათავისუფლების 

გარეშე, სახელფასო დანამატი ეძლევათ ისეთი დამატებითი ფუნქციის დაკისრებისათვის 

რომელიც გამომდინარეობს საქართველოს მოქმედი კანონმდებლობიდან  ან/და აპარატის 

საჭიროებებიდან. ამ შემთხვევაში შესრულებული დამატებითი სამუშაოსთვის ანაზღაურების 

გაცემის საფუძველია მოხელის/ადმინისტრაციული/შრომითი ხელშეკრულებით 



დასაქმებული პირის ან ამ პირის უშუალო ხელმძღვანელის მიერ შესრულებული დამატებითი 

ფუნქციის თაობაზე ანგარიშის წარდგენა სახალხო დაცველის პირველი მოადგილისთვის. 

5. საქართველოს სახალხო დამცველის პირველ მოადგილეს და სახალხო დამცველის 

მოადგილეს სახელფასო დანამატი ეძლევა საქართველოს სახალხო დამცველის 

გადაწყვეტილებით, ინდივიდუალური ადმინისტრაციულ-სამართლებრივი აქტით 

ზეგანაკვეთური სამუშაოს ან/და დამატებითი ფუნქციების შესრულებისათვის, მათ შორის, 

ღამის საათებში, დასვენების/უქმე დღეს და ჯანმრთელობისათვის რისკის შემცველ სამუშაო 

პირობებში საქმიანობისათვის საქართველოს კანონმდებლობით დადგენილი წესის 

შესაბამისად, მათ მიერ სახალხო დამცველისათვის წარდგენილი ანგარიშის საფუძველზე, 

რომელშიც აღწერილია მათ მიერ შესრულებული ზეგანაკვეთური ან დამატებითი ფუქციების 

შესრულება. 

6. სახელფასო დანამატი გაიცემა ამ მუხლით გათვალისწინებულ შემთხვევებში, საქართველოს 

სახალხო დამცველის/სახალხო დამცველის პირველი მოადგილის ინდივიდუალური 

ადმინისტრაციულ-სამართლებრივი აქტით, „საჯარო დაწესებულებაში შრომის 

ანაზღაურების შესახებ“ კანონით დადგენილი ზღვრული ოდენობის და აპარატის ბიუჯეტით 

გათვალისწინებული სახსრების ფარგლებში.  

 

მუხლი 4. სახელფასო დანამატის ოდენობა ზეგანაკვეთური ან/და დამატებითი ფუნქციის 

შესრულებისთვის  

1. ზეგანაკვეთური სამუშაოსათვის სახელფასო დანამატის ოდენობა გამოითვლება 

შესრულებული სამუშაო საათების ნამრავლით კონკრეტული პირის შესაბამისი 

კალენდარული თვის საათობრივი სარგოს/ანაზღაურების 1.5 ოდენობაზე, არაუმეტეს „საჯარო 

დაწესებულებაში შრომის ანაზღაურების შესახებ“ კანონით დადგენილი ზღვრული 

ოდენობისა და აპარატის ბიუჯეტით გათვალისწინებული სახსრების ფარგლებში. მიღებული 

რიცხვი/თანხა შესაძლებელია დამრგვალდეს მეტობით ან ნაკლებობით აქტის გამოცემის 

ეტაპზე სახალხო დამცველის/პირველი მოადგილის გადაწყვეტილებით.  

2. საკუთარი მოვალეობებისაგან გათავისუფლების გარეშე, დამატებითი ფუნქციების 

შესრულებისათვის, მათ შორის, ღამის საათებში, დასვენების/უქმე დღეს და 

ჯანმრთელობისათვის რისკის შემცველ სამუშაო პირობებში საქმიანობის გამო სახელფასო 

დანამატის ოდენობას განსაზღვრავს საქართველოს სახალხო დამცველი/სახალხო დამცველის 

პირველი მოადგილე დასაქმებული პირის ხელმძღვანელის რეკომენდაციის, შესრულებული 

სამუშაოს მოცულობის, ხანგრძლივობის, შესრულების ხარისხის, სირთულის ან/და 

მნიშვნელობის გათვალისწინებით, „საჯარო დაწესებულებაში შრომის ანაზღაურების შესახებ“ 

კანონით დადგენილი ზღვრული ოდენობის და აპარატის ბიუჯეტით გათვალისწინებული 

სახსრების ფარგლებში.  

3. საქართველოს სახალხო დამცველის პირველი მოადგილისა და მოადგილისათვის 

სახელფასო დანამატის ოდენობას ზეგანაკვეთური სამუშაოსათვის ან/და დამატებითი 



ფუნქციების შესრულებისათვის, მათ შორის, ღამის საათებში, დასვენების/უქმე დღეს და 

ჯანმრთელობისათვის რისკის შემცველ სამუშაო პირობებში საქმიანობის გამო, განსაზღვრავს 

საქართველოს სახალხო დამცველი საქართველოს კანონმდებლობით დადგენილი ზღვრული 

ოდენობის და აპარატის ბიუჯეტით გათვალისწინებული სახსრების ფარგლებში. 

მუხლი 5. სახელფასო დანამატი დროებითი ფუნქციების შესრულებისათვის  

1. აპარატში დასაქმებულ პირს, რომელიც იმავე ან სხვა სტრუქტურულ ერთეულში ასრულებს 

თანამდებობაზე დროებით არმყოფი პირის ფუნქციებს და თავისუფლდება თავისი 

სამსახურებრივი მოვალეობის შესრულებისაგან, ეძლევა არმყოფი პირის თანამდებობრივი 

სარგო/ანაზღაურება, თუ იგი აღემატება მის თანამდებობრივ სარგოს/ანაზღაურებას. თუ 

თანამდებობაზე დროებით არმყოფი პირის თანამდებობრივი სარგო/ანაზღაურება მისი 

შემცვლელი პირის თანამდებობრივ სარგოზე ნაკლებია, შემცვლელ პირს უნარჩუნდება თავისი 

თანამდებობრივი სარგო/ანაზღაურება.  

 2. აპარატში დასაქმებულ პირს, რომელიც იმავე ან სხვა სტრუქტურულ ერთეულში ასრულებს 

თანამდებობაზე დროებით არმყოფი პირის ფუნქციებს და არ თავისუფლდება თავისი 

სამსახურებრივი მოვალეობის შესრულებისაგან, ეძლევა დანამატი თანამდებობაზე დროებით 

არმყოფი პირის კონკრეტული კალენდარული თვის მიხედვით გამოანგარიშებული დღიური 

ხელფასის ნამრავლით ნამუშევარი დღეების რაოდენობაზე „საჯარო დაწესებულებაში შრომის 

ანაზღაურების შესახებ“ კანონით დადგენილი ზღვრული ოდენობის და აპარატის ბიუჯეტით 

გათვალისწინებული სახსრების ფარგლებში.  

3. აპარატის სტრუქტურული ერთეულის ხელმძღვანელის მოადგილეს, რომელიც ამავე 

სტრუქტურული ერთეულის ხელმძღვანელის არყოფნის გამო, დროებით ასრულებს მის 

ფუნქციებს თავისი სამსახურებრივი მოვალეობის შესრულებისაგან გათავისუფლების გარეშე 

და აღნიშნული ფუნქცია გათვალისწინებული არ არის სტრუქტურული ერთეულის 

ხელმძღვანელის მოადგილესთან გაფორმებული ადმინისტრაციული ხელშეკრულებით, 

ეძლევა დანამატი თანამდებობაზე დროებით არმყოფი პირის კონკრეტული კალენდარული 

თვის მიხედვით გამოანგარიშებული დღიური ხელფასის ნამრავლით ნამუშევარი დღეების 

რაოდენობაზე „საჯარო დაწესებულებაში შრომის ანაზღაურების შესახებ“ კანონით 

დადგენილი ზღვრული ოდენობის და აპარატის ბიუჯეტით გათვალისწინებული სახსრების 

ფარგლებში.  

4. აპარატის სტრუქტურული ერთეულის ხელმძღვანელის მოადგილეს ამავე სტრუქტურული 

ერთეულის უფროსის მოვალეობის შესრულებისთვის არ ეძლევა სახელფასო დანამატი იმ 

შემთხვევაში, როდესაც  სტრუქტურული ერთეულის ხელმძღვანელის მოადგილეს მასთან 

გაფორმებული ადმინისტრაციული ხელშეკრულებით ევალება ამავე სტრუქტურული 

ერთეულის ხელმძღვანელის მოვალეობის შესრულება ამ უკანასკნელის არყოფნის გამო.  

მუხლი 6. სახელფასო დანამატის საერთო ოდენობის აღრიცხვა  

საქართველოს კანონმდებლობის მოთხოვნათა დაცვის, აპარატში დასაქმებული 

პირ(ებ)ისათვის სახელფასო დანამატის ერთდროული ოდენობისა და წლის განმავლობაში 



მიღებული მთლიანი სახელფასო დანამატის ოდენობის აღრიცხვა-სისტემატიზაციის 

ახორციელებს აპარატის ადამიანური რესურსების მართვაზე პასუხისმგებელ სტრუქტურული 

ერთეული. 

მუხლი 7. წესში ცვლილების შეტანის წესი  

ამ წესის გაუქმება, მასში ცვლილებებისა და დამატებების შეტანა ხდება კანონმდებლობით 

დადგენილი წესით, საქართველოს სახალხო დამცველის ბრძანებით. 




